
“YASHIL” IQTISODIYOT TAMOYILLARI 
ORQALI QASHQADARYO VILOYATI SANOAT 

KOMPLEKSINI TAKOMILLASHTIRISH
U.Shukurov

Qarshi axborot texnologiyalari va menejment universiteti, PhD

Annotatsiya: Ushbu maqolada sanoat kompleksini rivojlantirishda “yashil” iqtisodiyotni rivojlantirishning xorijiy mamlakatlar 
tajribalari tahlil qilingan. Qashqadaryo viloyati sanoat kompleksini yashil iqtisodiyot tamoyillari asosida rivojlantirish 
strategiyasini ishlab chiqish bosqichlari asoslangan.

Kalit soʻzlar: “yashil” iqtisodiyot, atrof-muhit, iqtisodiy o‘sish, energiya samaradorligi, hudud, sanoat kompleksi, strategiya.

Abstract: The article analyzes the experience of foreign countries in the formation of a "green" economy in the development 
of the industrial complex. The stages of developing a strategy for the development of the industrial complex of the 
Kashkadarya region on the principles of a green economy are substantiated.

Key words: “green” economy, environment, economic growth, energy efficiency, region, industrial complex, strategy.

Аннотация: В статье анализируется опыт зарубежных стран по формированию «зеленой» экономики в развитии 
промышленного комплекса. Обоснованы этапы разработки стратегии развития промышленного комплекса 
Кашкадарьинской области на принципах зеленой экономики.

Ключевые слова: ”зеленая” экономика, окружающая среда, экономический рост, энергоэффективность, регион, 
промышленный комплекс, стратегия.

K I R I S H
Bugungi kunda dunyo bo‘ylab iqtisodiy o‘sish va sanoatning rivojlanishi tabiiy resurslardan unumli 

foydalanish, atrof-muhitni muhofaza qilish va barqaror rivojlanishni ta’minlashga yo‘naltirilgan innovatsion 
yondoshuvlarni talab qilmoqda. O‘zbekiston Respublikasining «yashil» iqtisodiyotga o‘tish strategiyasida 
mamlakatimizda yashil iqtisodiy o‘sishni, avvalo, energiya samaradorligini oshirish, qayta tiklanadigan energiya 
manbalaridan foydalanish, chiqindilarni kamaytirish, tabiatga zarar etkazadigan ishlab chiqarish jarayonlarini 
o‘zgartirish, suv va boshqa tabiiy resurslardan iqtisodiy jihatdan samarali foydalanish orqali ta’minlashga 
qaratilgan.

Qashqadaryo viloyatining sanoat kompleksini yashil iqtisodiyot tamoyillari asosida takomillashtirish nafaqat 
atrof-muhitni saqlash, balki iqtisodiy barqarorlikni ta’minlash, yangi ish o‘rinlarini yaratish va ijtimoiy farovonlikni 
oshirishga ham xizmat qiladi.

M A V Z U G A  O I D  A D A B I Y O T L A R  T A H L I L I
Hozirgi davrda dunyo miqyosida sanoatning tez sur’atlarda rivojlanishi iqtisodiyot barqarorligini ekologik 

xavfsizlik bilan uzviy ravishda ta’minlash zaruratini tug‘dirmoqda. Xitoylik C. C. Lee, Z. W. He, Y. Geng,  
Z. Yuan, X. Zhao tadqiqotlarida yangi rivojlanayotgan iqtisodiy tizimlarda sanoatni yashil iqtisodiyot tamoyillariga 
asoslanib transformatsiya qilishdagi imkoniyatlar va muammolar, yashil sanoat innovatsiyalarini joriy etishning 
iqtisodiy o‘sishga ta’siri, sanoat sohalarida yashil iqtisodiyot tamoyillarini qanday muvaffaqiyatli tatbiq etish 
mumkinligi tahlil qilinadi.

J. Hauff, S. Rasmussen, B. Girod, H. Görg, M. Grillitsch, T. Hansenlar tadqiqotlarida sanoat rivojlanishida 
yashil iqtisodiyotning o‘rni va uning samaradorligini oshirish usullari, sanoatdagi yashil innovatsiyalar va ularning 
jahon miqyosidagi tatbiqi o‘rganilgan. M. Porter, van der Lindlar esa o‘z ilmiy asarlarida yashil iqtisodiyotning 
sanoat raqobatbardoshligini oshirishdagi o‘rnini va atrof-muhitga zarar yetkazmasdan qanday qilib innovatsion 
yechimlarni ishlab chiqish mumkinligini asoslaydilar.

Ushbu tadqiqotlar sanoat kompleksida yashil iqtisodiyot tamoyillarini tatbiq etishning turli usullari, ularning 
iqtisodiy va ekologik samaralari, shuningdek, global miqyosda qo‘llaniladigan strategiyalarni o‘z ichiga oladi.

Mamlakatimiz olimlaridan P. Z. Xashimov, M. Butaboyev, I. Islomov, N. Muminovlar “yashil iqtisodiyot”ga 
o‘tish zaruriyati, dolzarbligi, xususiyatlari va omillari, yashil iqtisodiyotga o‘tish strategiyalari hamda yashil 
iqtisodiyotning samaradorligini baholash masalalari yoritilgan. E. Muminova sanoat tarmog‘ini rivojlantirishni 
yashil iqtisodiyotga o‘tish zarurati bilan bog‘lagan holda tadqiqotlar olib borgan.

Shu bilan bir qatorda, hududlarda yashil iqtisodiyot tamoyillari asosida sanoat kompleksini rivojlantirishni 
takomillashtirish bo‘yicha olib borilayotgan tadqiqotlar yetarli darajada emas.

T A D Q I Q O T  M E T O D O L O G I YA S I
Tadqiqotda O‘zbekiston Respublikasining Prezidenti va hukumatining mavzuga oid qaror va farmonlari, 

“Yashil iqtisodiyotga o‘tish strategiyasi” asos qilib olingan. Tadqiqotda induksiya va deduksiya, tizimli yondashuv, 
tahlilning mantiqiy va taqqoslama usullari, statistik tahlil usullaridan foydalanildi.

T A H L I L  V A  N A T I J A L A R
Iqlim o‘zgarishiga qarshi kurashish global hamkorlikni talab qiladi. Jahon banki (JB) guruhi rivojlanayotgan 

mamlakatlarni qo‘llab-quvvatlash va global yechimga o‘z hissasini qo‘shish bilan birga, bu yondashuvni 
rivojlanayotgan mamlakatlar hamkorlarining turli ehtiyojlariga moslashtirmoqda. Bunda a’zo mamlakatlar va 
ko‘plab tashkilotlar bilan iqlim o‘zgarishi bo‘yicha hamkorlik o‘rnatilmoqda va mustahkamlanmoqda.

Xususan, JB 2008-yilda iqlim o‘zgarishiga qarshi kurashda davlat va xususiy sektor faoliyatini rag‘batlantirish 
va muvofiqlashtirishga ko‘maklashish maqsadida “Taraqqiyot va iqlim o‘zgarishi bo‘yicha strategik dastur”ni ishga 
tushirdi. JBning “yashil” obligatsiyalari u ushbu doirada rag‘batlantirishga harakat qilayotgan innovatsiyalarga 
misol bo‘ladi. Jumladan, tashkilot 2008-yildan buyon 25 valyutadagi 200 dan ortiq obligatsiyalar orqali taxminan 
18 mlrd. dollar ekvivalentida “Yashil” obligatsiyalar chiqardi [12]. Rivojlangan mamlakatlar tajribasiga nazar 
tashlasak, XXI asr boshlarida Xitoy investitsiyalar va resurslarni taqsimlashda ekologiya omiliga e’tibor qaratmay, 
sanoat tarmog‘ini jadal kengaytira boshladi. Bu esa atrof-muhitga katta bosimni keltirib chiqardi. Natijada, 
hukumat sanoat transformatsiyasini rag‘batlantirish, samaradorlik va natijadorlikni oshirishga qaratilgan tarkibiy 
o‘zgarishlar va tashabbuslarni rag‘batlantirish uchun ko‘plab choralar ko‘rishga majbur bo‘ldi.

Og‘ir sanoat tarmoqlariga, xususan, ortiqcha quvvatdan aziyat chekayotgan tarmoqlarga, unumdorligi 
past bo‘lgan korxonalarni yopishni, qo‘shilish va qayta tashkil etishni osonlashtirishni rag‘batlantiradigan 
takomillashtirilgan siyosat dastaklari orqali yordam berish, shuningdek, atrof-muhit siyosatining majburiy 
talablarini kuchaytirishni davom ettirish uchun sa’y-harakatlar amalga oshirildi.

Shu bilan birga, “ekologik sivilizatsiya” kontsepsiyasining mustahkamlanishi va o‘n uchinchi besh yillik 
dasturining markazida innovatsiyalarga e’tibor qaratilishi Xitoyning yanada muvozanatli, sifatli va “yashil” o‘sish 
yo‘liga o‘tishidagi muhim bosqichni belgilab beradi. Bundan tashqari, markaziy hukumat mintaqaviy hukumat 
amaldorlari uchun yalpi ichki mahsulotga asoslangan ish faoliyatini baholash tizimini isloh qilish talabini qo‘shdi 
va shu bilan birga “yashil” rivojlanish yo‘lidagi taraqqiyotni baholash uchun qo‘shimcha ko‘rsatkichlarni qo‘shdi.

Mazkur islohotlar hududlarda atrof-muhitni muhofaza qilishga ko‘proq e’tibor qaratish va yanada “yashil” va 
barqaror rivojlanish yo‘liga o‘tishni tezlashtirishga yo‘l ochdi [6].

Sanoat korxonalarining faoliyati energiya resurslari bilan bevosita bog‘liq bo‘lib, energiya tanqisligi ishlab 
chiqarish faoliyatining barqarorligiga jiddiy salbiy ta’sir ko‘rsatadi. Boshqa tomondan qaraganda, mahsulot 
raqobatbardoshligini oshirish, ishlab chiqarish hajmlarini kengaytirishga yo‘naltirilgan tadbirlar xalqaro moliya 
institutlari kreditlarini jalb etishni talab qiladi. Bu turdagi kreditlar, asosan, “yashil kredit” deb atalib, ular atrof-
muhitga zararli moddalar emissiyasini qisqartirish bo‘yicha sertifikatlar va atrof-muhit kreditlarini anglatadi.

Masalan, Puerto-Riko aktida ta’riflanishicha, “yashil” kreditlar “qayta tiklanadigan energiya sertifikatlari” 
va “ekologik va ijtimoiy atributlar” shaklida bo‘ladi. Mazkur kreditlar quyosh yoki shamol energiyasi kabi qayta 
tiklanadigan energiya manbalari tomonidan ishlab chiqarilgan energiyani ifodalovchi tashabbus bo‘lib, ularni 
olish elektr energiyasini sotib olishdan farq qiladi. Bu kreditlar qayta tiklanadigan elektr energiyasining ekologik 
toza energiya atributlarini nazarda tutadi [10].

“An’anaviy sanoatga ixtisoslashgan hududlar sanoat va iqtisodiyot dinamikasining tabiati bo‘yicha “yashil” 
ixtisoslashuvga ega bo‘lgan hududlarga o‘xshaydi, ammo iqtisodiyotni yashillashtirish nuqtayi nazaridan butunlay 
boshqacha muammolarga ega bo‘ladi. An’anaviy ixtisoslashuvga ega bo‘lgan hududlar o‘xshashdir, chunki ular 
mavjud ixtisoslik tufayli kuchli blokirovkalarga duch kelishadi. Bu avvalgi investitsiyalarni qadrsizlantiradigan va 
shu tariqa shaxsiy manfaatlarga zid bo‘lgan strategiyalar uchun ishtirokchilarni safarbar qilish qiyin bo‘lishini 
anglatadi. Demak, bu atrof-muhitga ta’sirni kamaytiradigan, ko‘pincha mintaqadan tashqaridan olinadigan yangi 
texnologiyalarni joriy etish orqali zararli sanoatni yashillashtirishning eng istiqbolli yo‘li bo‘lishi mumkin. Oddiy 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz 387

YA S H I L  I Q T I S O D I Y O T  VA  TA R A Q Q I Y O T2025-yil, aprel. № 3.
navbatdan tashqari son. 

misollardan biri – elektr yoki vodorod bilan ishlaydigan avtomobillarning joriy etilishi bo‘lib, bu elektr energiyasi 
yoki vodorod ishlab chiqarishning atrof-muhitga ta’siri kabi, boshqa jihatlarni hisobga olgan holda avtomobil 
sanoatini yanada toza qiladi” [12].

O‘zbekiston Respublikasi Prezidentining “2030-yilgacha O‘zbekiston Respublikasining «yashil» 
iqtisodiyotga o‘tishiga qaratilgan islohotlar samaradorligini oshirish bo‘yicha chora-tadbirlar to‘g‘risida”gi 
qarorida iqtisodiyotning energiya samaradorligini 20 foizga oshirish va havoga chiqariladigan zararli gazlar 
hajmini 20 foizga qisqartirish ko‘zda tutilgan bo‘lib [1], unda:

Issiqxona gazlarining yalpi ichki mahsulot birligiga nisbatan solishtirma ajratmalarini 2010-yildagi darajadan 
35 foizga qisqartirish;

Qayta tiklanuvchi energiya manbalarining ishlab chiqarish quvvatini 15 GVtga oshirish va ularning ulushini 
elektr energiyasini ishlab chiqarish umumiy hajmining 30 foizidan ko‘prog‘iga yetkazish;

Sanoat sohasida energiya samaradorligini kamida 20 foizga oshirish;
Yalpi ichki mahsulot birligiga to‘g‘ri keladigan energiya sarfi hajmini, shu jumladan, qayta tiklanuvchi 

energiya manbalaridan foydalanishni kengaytirish hisobiga 30 foizga kamaytirish belgilangan.
Shundan kelib chiqib, “Atrof-muhitni asrash va ‘yashil iqtisodiyot’ yilida mamlakat rivojlanishining ustuvor 

yondashuvlari etib resurslardan tejamkorlik bilan foydalanishni ko‘zda tutuvchi iqtisodiy rivojlanish modeliga 
o‘tish orqali 2030-yilgacha yalpi ichki mahsulotning yillik o‘sishini kamida 6 foizga va uning hajmini 200 milliard 
AQSH dollariga yetkazish hamda umumiy quvvati 4,5 GVt bo‘lgan yirik quyosh va shamol elektr stansiyasini 
ishga tushirish, quvvati 785 megavatt bo‘lgan quyosh panellarini o‘rnatish, quvvati 225 megavatt bo‘lgan 
gidroelektr stansiyalarini barpo etish orqali jami qayta tiklanuvchi energiya manbalari ulushi elektr energiyasi 
ishlab chiqarishda 26 foizga va jami generatsiya quvvatlari tarkibidagi ulushi 40 foizga yetkazilishi ko‘zda 
tutilgan.

Ta’kidlash joizki, Qashqadaryo viloyati atmosferaga chiqarilgan ifloslantiruvchi moddalar hajmi bo‘yicha 
respublika hududlari orasida Toshkent viloyatidan keyin 2-o‘rinda turadi. Mamlakat bo‘yicha emissiyaning qariyb 
15 foizi viloyatning hissasiga to‘g‘ri keladi. Viloyatning Muborak, G‘uzor va Nishon tumanlari ifloslantiruvchi 
moddalar emissiyasi bo‘yicha yetakchilar sanaladi. Viloyat bo‘yicha emissiyaning 96 foizi mazkur uch tuman, 
xususan, 83 foizdan ortig‘i Muborak tumani hissasiga to‘g‘ri keladi. Shuningdek, Qarshi shahri va Dehqonobod 
tumani bu tumanlardan keyingi o‘rinda joy oladi. Yuqorida sanalgan 5 hududda viloyatning asosiy yirik sanoat 
korxonalari joylashgan.

Nishon, Muborak, G‘uzor tumanlari va Qarshi shahri viloyatning eng yirik energiya iste’molchilari ham 
hisoblanadi. Jumladan, viloyat bo‘yicha elektr energiyasi jami iste’molining 2/3 qismi bu tumanlar ulushiga 
to‘g‘ri keladi. Jami iste’molda aholiga to‘g‘ri keluvchi elektr energiyasi iste’moli inobatga olinmaganda, ya’ni 
korxona va tashkilotlarga to‘g‘ri keluvchi hajm bo‘yicha ham mazkur yetakchi hududlar ketma-ketligi saqlanib 
qoladi. Bu o‘rinda qayd etish joizki, viloyatda jami elektr energiyasi iste’molining qariyb 83 foizi korxona va 
tashkilotlar hissasiga to‘g‘ri keladi. Bu esa mazkur hududlarda ekologik toza elektr energiyasidan foydalanishni 
rag‘batlantirishning zaruratini ko‘rsatadi.

“Sanoat siyosati va atrof-muhit siyosati bir-biri bilan uzviy bog‘liq bo‘lib, ularni amalga oshirish o‘zaro 
muvofiqlashtirilgan bo‘lishi kerak. Sanoatni modernizatsiya qilish “yashil” o‘sishni rag‘batlantirish uchun muhim 
vosita hisoblanib, “yashil” o‘sish o‘z navbatida sanoatni modernizatsiya qilishga yordam beradi”. “Yashil 
iqtisodiyot” tamoyillari asosida ishlab chiqarish faoliyatini tashkil etish uzoq muddatga mo‘ljallangan chora-
tadbirlarni amalga oshirishni talab etib, hududiy rivojlanish strategiyasini ishlab chiqishda bu jihatlarga ustuvorlik 
berish muhim ahamiyat kasb etadi [9].

O‘z navbatida, strategiyada hududdagi korxonalarning xususiyatlari inobatga olinishi lozim. Chunki, 
emissiya manbalari sektorlar, kompaniyalar va aktivlar bo‘yicha juda xilma-xil bo‘lib, dekarbonizatsiya choralarini 
taqqoslashda qiyinchiliklar tug‘diradi. Ma’lum guruhlarga mansub korxonalar uglerod miqdorini kamaytirish 
bo‘yicha sa’y-harakatlarini taqqoslash uchun standartlashtirilgan ma’lumotlarga muhtojdirlar. Shuni inobatga 
olib, strategiyani ishlab chiqishdan avval korxonalar mansub bo‘lgan turli guruhlar uchun standartlashtirilgan 
chegaraviy emissiya miqdorlarini belgilab olish lozim bo‘ladi. Keyingi bosqichdan korxonalarga yangi energiya 
manbalaridan to‘liq foydalanish imkonini beruvchi barcha asosiy toza energiya texnologiyalaridagi ta’minot 
zanjirlari, xarajatlar va texnologik o‘zgarishlar bo‘yicha tadqiqot va tahlillarni keng yo‘lga qo‘yish va natijalarni 
muvofiqlashtirish tadbirlari o‘rin oladi. Bu turdagi tadqiqotlarga global energetika tizimining uzoq muddatli 
evolyutsiyasining prognoz  va ssenariylarini tuzish, kelajakda turli xil bozor va iqlim ssenariylari asosida 
integratsiyalashgan munosabatlarni boshqarishga mo‘ljallangan siyosat, texnologiya va bozor komponentlarini 
birlashtirish vazifasi yuklatiladi. Yuqoridagilarni inobatga olib, tadqiqotda hududlarning “yashil” o‘sish 
strategiyalarini yaratish uslubiyoti takomillashtirildi. Taklif etilayotgan uslubiyotga ko‘ra, strategiyani ishlab 
chiqish to‘rt bosqichni o‘z ichiga oladi.

Hududning “yashil” o‘sish strategiyasini ishlab chiqish bosqichlari1

Joriy holat tahlili Baholash Harakatlarni rejalashtirish Amalga oshirish

mavjud hududiy salohiyat 
xaritasini tuzish;
manfaatdor tomonlarni 
aniqlash;
hududda faoliyat yurituvchi 
ish beruvchi va mehnat 
resurslari fikrini o‘rganish;
“yashil” rivojlanish bo‘yicha 
global va mintaqaviy 
tendensiyalarni tahlil qilish.

ma’lumotlarni yig‘ish va 
tahlil qilish;
hudud imkoniyatlarini 
baholash;
prognoz ssenariylarini 
ishlab chiqish;
“yashil” o‘sish yo‘llarini 
tahlil qilish;
SWOT tahlil
ustuvorliklarni aniqlash.

vazifalar va  kutilayotgan 
natijalarni belgilash;
amalga oshiriladigan 
loyihalarni aniqlash;
turli vaziyatlarga 
moslashuvchan chora-
tadbirlarni ishlab chiqish;
moliyalashtirish 
mexanizmlarini ishlab 
chiqish;
mas’ul tashkilot va 
shaxslarni belgilash;
siyosiy va moliyaviy 
tasdiqlash.

hududiy boshqaruv 
bo‘linmalarini tashkil etish;
monitoring va hisobot;
baholash va tahlil;
imkoniyatlar yuzasidan 
maslahat guruhlarini tuzish;
ijtimoiy-iqtisodiy va iqlim 
o‘zgarishlariga moslashtirish;
ekologik toza energiya 
sohasida imtiyoz va 
preferensiyalar taklif etish.

Strategiyani amalga oshirish bosqichi eng asosiy bosqich hisoblanib, uning muvaffaqiyati va natijadorligi 
bevosita vazifalar ijrochilarining mas’uliyatiga bog‘liq bo‘ladi. Shu nuqtayi nazardan mahalliy boshqaruv 
organlarining strategiyani amalga oshirishdagi rolini kuchaytirish, ularning qaror qabul qilishdagi erkinliklarini 
oshirish, shu bilan birga, hududiy jamoatchilik nazorati va natijadorlikka yo‘naltirilgan monitoring tadbirlarini 
yo‘lga qo‘yish muhim ahamiyat kasb etadi. Mahalliy hokimliklar strategiya bo‘yicha tadbirlarni nazorat qilish 
va boshqarishda “yerdan foydalanishni nazorat qilish va “yashil” infratuzilma loyihalarini rag‘batlantirish uchun 
rayonlashtirish belgilari, bo‘linish qoidalari va qurilish qoidalaridan foydalanishi mumkin” [12]

X U L O S A  V A  T A K L I F L A R
Bizningcha, “yashil” o‘sish strategiyasini amalga oshirishda atrof-muhit va boshqa yo‘nalishlarda o‘rnatilgan 

normativ-huquqiy tartib-qoidalarni gorizontal ravishda muvofiqlashtirishda muammolar tug‘ilishi tabiiy hol. 
Ko‘pincha boshqa sektorlar, shu jumladan ishlab chiqarishdagi tartiblar atrof-muhit siyosatiga qarshi ishlashi 
mumkin. Bu muammoni hal etishda esa tegishli mexanizmlarga ehtiyoj tug‘iladi. Rivojlangan mamlakatlar tajribasi 
shuni ko‘rsatadiki, siyosiy yetakchilarning faol ishtiroki siyosatni yaxshi muvofiqlashtirishning muhim sharti 
hisoblanadi. Mamlakat miqyosida “yashil” o‘sish kontsepsiyasini qabul qilish bu sohadagi nomutanosibliklarni 
muvofiqlashtirish uchun foydali strategik asoslarni yaratishi mumkin. Biroq, masalani samarali hal qilish 
institutsional mexanizmlar bilan bevosita bog‘liq. Shunday qilib, “yashil” o‘sishga mas’ul vazirlik va idoralar 
o‘rtasidagi aloqa va muvofiqlashtirishni kuchaytirish katta sa’y-harakatlarni talab qiladi. Chunonchi, markaziy 
hukumat darajasidagi manfaatdor vazirliklarni o‘z ichiga olgan qo‘shma organlar faoliyatini yo‘lga qo‘yish 
bu borada foydali bo‘lishi mumkin. Mazkur organlar atrof-muhitni muhofaza qilish bilan bog‘liq bo‘lmagan 
tashkilotlarga o‘z ishlarida ekologik muammolarni hisobga olish bo‘yicha tavsiyaviy ko‘rsatmalar berib borib, 
ular uchun chegaraviy me’yorlarni belgilab berishga xizmat qilishi mumkin.

